
ქალაქი თბილისი ქართველების დედაქალაქი და კავკასიის რეგიონის ცენტრია. 
მისი ღირშესანიშნაობებია მშვენიერი ადგილმდებარეობა, ბუნება, შენობები და 
მდინარე მტკვარი, რომელიც ქალაქს შუაზე კვეთს. რუსეთის ხელისუფლების დროს 
თბილისში დღევანდელი ევროპის დარად ფართო პროსპექტები, დიდებული 
სახლები და დუქნები აშენდა და აქაურ მცხოვრებთათვის ის მართლაც ტკბობის 
ქალაქად იქცა. თბილისში ბევრი ადგილობრივი და ჩამოსული მუსლიმი ცხოვრობს 
და ირანელი მუჯაჰიდების ცენტრიც აქ არის. თბილისელი ქართველები და სომხები 
თავისუფლებისმოყვარე ხალხია და ირანელ თავისუფლებისათვის მებრძოლებს 
ყოველმხრივ ეხმარებიან. ახლახანს ერთმა შეიარაღებულმა ჯგუფმა ყველა ღონე 
იხმარა და მუჯთაჰიდების დასახმარებლად აზერბაიჯანში ჩავიდა. 

თბილისში გაზეთი „მოლა ნასრედინი“ იბეჭდება. აქაური მუჯაჰიდები 
მღელვარე და ბობოქარ ცხოვრებას ეწევიან, დანარჩენი ირანელები კი ირანში 
მცხოვრები თავიანთი თანამოძმეების მსგავსად მშვიდად და უდარდელად 
ცხოვრობენ და იმ წეს-ჩვეულებებსაც კი იცავენ, რომლებიც ირანში უკვე დაივიწყეს. 

ტამდენიმე წლის წინ ირანში განმანათლებლობა გავრცელდა და საზღვარგარეთ 
მყოფმა ირანელებმა ამ მხრივ თავი ისახელეს. კავკასიაში მოღვაწე ირანელებმა 
რუსეთში ირანის იმდროინდელი ელჩის ჰასან ხან მოშირ ად-დოულეს ხელშეწყობით 
თბილისში საქველმოქმედო ორგანიზაცია ჩამოაყალიბეს. მათ მედრესეს 
დასაარსებლად მშვენიერი წესდება შეიმუშავეს და ხელმოსაწერად რუსეთის 
ხელისუფლებას წარუდგინეს, რის შემდეგაც მედრესე, სახელად „ეთეფაყი“ 
(„კავშირი“) გაიხსნა. თეირანში ნაციონალური საბჭოს მეჯლისის დახურვის სემდეგ ეს 
საზოგადოებაც დასუსტდა და აღარ მუშაობს.  

თბილისში რომ ჩამოვედი, არ ვიცოდი, რომ აქ ირანელებს საკუთარი ცენტრი 
ჰქონდათ, ამიტომ ერთ-ერთ ცნობილ სასტუმროში დავბინავდი და ერთი ღამე იქ 
გავატარე. მოჰამად თაყი სადეყოვს, რომელიც მუჯაჰიდების საზოგადოების წევრი და 
ძალიან გულისხმიერი ახალგაზრდა იყო, ჩემი ჩამოსვლის შესახებ შევატყობინე. 
თანდათან ეს ამბავი სხვა ირანელებმაც შეიტყვეს და მეორე დღეს სასტუმრო 
„აზერბაიჯანში“ გადამიყვანეს. შარიფ ალ-ოლამა ესფაჰანი თაბრიზის შვილიშვილი 
მირზა მოჰსენ მო;თამად ათ-თოჯარი, მისი ძმები და შარიფ ზადეს ვაჟი მირზა 
მოჰამადი იმ პერიოდში თბილისში იყვნენ და იმავე სასტუმროში ცხოვრობდნენ, 
სადაც მე გავჩერდი. ამ ხალხთან დიდი ხნის ოჯახური ურთიერთობა მაკავშირებდა 
და მათი ნახვა ძალიან გამიხარდა. ჩვენ არა მარტო ერთ ენაზე ვლაპარაკობთ, არამედ 
დარდიც საერთო გვაქვს: მათაც ჩემსავით არ შეუძლიათ სამშობლოში ცხოვრება. 

ორი მიზეზის გამო თბილისში ორი დღით უფრო მეტ ხანს დავრჩი, ვიდრე 
ვვარაუდობდი. პირველი მიზეზი ის იყო, რომ ზემოთ ჩამოთვლილ ბატონებთან 
საუბრისას გადავწყვიტეთ, ერთად ავსულიყავით სტამბოლში და იქ დაგვეარსებინა 
საზოგადოება, რომელშიც სამშობლოდან გაქცეული და საზღვარგარეთ მცხოვრები 
ირანელები გაერთიანდებოდნენ. მომავალში ჩვენს ქვეყანასთანაც დავამყარებდით 
კავშირს და ირანის კეთილდღეობისთვის ძალ-ღონეს არ დავიშურებდით. 
მუჯაჰიდების ბირთვი სამშობლოდან გაძევებული და სხვადასხვა წვეყნებში 
გაფანტული ხალხისგან შედგება. ისინი თავიანთ საქმეს ვერ აკეთებენ და ამის გამო 
საშინლად დათრგუნულები არიან. ჩემი აზრით, სტამბოლი ამ ორგანიზაციისთვის 
საუკეთესო ადგილია, რადგან იქ ჩასვლა ყველას შეუძლია, გინდ ევროპაში 
ცხოვრობდეს და გინდ სხვა ქვეყანაში. მიუხედავად იმისა, რომ ევროპის ზოგიერთი 
ქალაქი ამ საქმისთვის უფრო მიმზიდველად გამოიყურება და იქ სრული 
თავისუფლებაა, ვფიქრობ, სტამბოლს რამდენიმე უპირატესობა აქვს: უპირველეს 
ყოვლისა, ის, ერთი მხრივ, გეოგრაფიული და, მეორე მხრივ, რელიგიური ცენტრია. 
მეორე ფაქტორი ისაა, რომ „ახალგაზრდა თურქებსა“ და ირანელ მუჯაჰიდებს შორის 
მჭიდრო კავშირი არსებობს და საზოგადოების სტამბოლში დაარსება ამ 
ურთიერთობებს უფრო განამტკიცებს და შედეგსაც უფრო სწრაფად მივაღწევთ. 
მესამე ფაქტორი კი ის არის, რომ რადგან ოსმალეთში კონსტიტუციური წყობაა, 
ამიტომ მთელი მსოფლიოს მუსლიმებს და, მათ შორის, ირანელებსაც გული 
სტამბოლისკენ მიუწევთ, რაც ირანელ თვითმპყრობელებს ძალიან აღიზიანებს. 
ირანელი დიქტატორები ფიქრობენ, რომ თუ ნაციონალისტები და რეფორმატორები 
დასახულ მიზანს ვერ მიაღწევენ, ძალებს ვერ გააერთიანებენ და თავიანთი 
უფლებების დასაცავად მტარვალებს ერთიანი ძალებით არ შეუტევენ, ისინი 
იძულებული გახდებიან, დამატებითი ძალები საზღვარგარეთ ეძებონ და 
დახმარებისთვის ოსმალეთის დედაქალაქს მიმართონ. ჭკვიანი ხალხის თვალში ეს 



აზრი აბსურდულია, რადგან მათ იციან, რომ ირანის პოლიტიკის ოსმალეთის 
პოლიტიკისადმი დაქვემდებარება ირანის დამოუკიდებლობის დაკარგვის უმოკლესი 
გზაა. მანამ სანამ ეს გონივრული და არა გრძნობისმიერი აზრი ირანის 
თვითმპყრობელურ ხელისუფლებას თავში მოუვა, სტამბოლში ასეთი საზოგადოების 
ჩამოყალიბება მიზნის მისაღწევად უეჭველად წინგადადგმული ნაბიჯი იქნება და 
ჩვენი ოცნებებიც აღსრულდება. გარდა ამისა, ირანის დღევანდელი პოლიტიკა იმ 
ხელშეკრულების ზეწოლას განიცდის, რომელიც ინგლისმა და რუსეთმა 1907 ელს 
გერმანიის შიშით დადეს. იმ შემთხვევაში, თუ ოსმალეთი უწინდებურად 
გერმანელების გავლენის ქვეშ მოექცევა, შესაძლოა, საქმეში სხვა ფაქტორებიც გაჩნდეს 
და ეს ერთობა დაიშალოს. თუმცა ეს პოლიტიკური თამაშები ოსმალეთის 
კონსტიტუციურ წყობას სულ არ ეხება, ან ნაკლებად ეხება. ყველა შემთხვევაში, 
სტამბოლში მოხდება ეს თუ რომელიმე სხვა ქალაქში, ირანელებისადა ემიგრანტების 
დაქსაქსული ძალების გაერთიანება კარგი საქმეა და იმის მოსაფიქრებლად, თუ სად 
და როდის განხორციელდეს ეს წამოწყება, თბილისში კიდევ ორი დღე დავრჩით.  

თბილისში შეფერხების კიდევ ერთი მიზეზი გახლდათ საქველმოქმედო 
საზოგადოება „ეთეფაყის“ და კავკასიაში გენერალური კონსულის მომთაჰენ ას-
სალთანეს თხოვნა, რომ „ეთეფაყის“ სკოლა და საზოგადოება დამეთვალიერებინა და 
თუ რაიმე ნაკლს ვნახავდი, მის აღმოფხვრაში შეძლებისდაგვარად დავხმარებოდი. 
საზოგადოება „ეთეფაყს“ მშვენიერი წესდება აღმოაჩნდა, მაგრამ, სამწუხაროდ, 
ირანში მოქმედი ნაციონალური საზოგადოებების მსგავსად აქაც ჩანაფიქრი 
ქაღალდზე დარჩა და სიტყვიდან საქმეზე გადასვლა ვერ მოახერხეს. საზოგადოების 
წევრებს დიდხანს ვესაუბრე და ვუთხარი: 

„ქვეყნისა და ხალხის კეთილდღეობისთვის ბრძოლაში ირანში კავკასიელი 
მუსლიმების იმედი აქვთ, კავკასიაში - თბილისის, თბილისში კი ამ მიმართულებით 
მხოლოდ ერთი საზოგადოება ფუნქციონირებს და იქაც ისეთი ვითარებაა, რომ ჯერ 
თავიანთი საშინაო საქმეები ვერ მოუგვარებიათ და საგარეო საქმეებისთვის როდისღა 
მოიცლიან“. 

თან ვუსაყვედურე, თან გავამხნევე და საბოლოოდ გადაწყდა, რომ წესდების 
შესრულებას შეეცდებოდნენ, „ეთეფაყის“ სკოლის დირექტორად ვინმე ღირსეულ 
სწავლულს დანიშნავდნენ და საქველმოქმედო საზოგადოებისადა სკოლის აყვავებას 
ხელს შეუწყობდნენ.  

მუჯაჰიდების საზოგადოების წევრები შეძლებისდაგვარად ცდილობენ, რომ 
სომხურ და თურქულ ნაციონალურ საზოგადოებებთან ითანამშრომლონ. 
მიუხედავად იმისა, რომ თავად ისინი მაინცდამაინც განათლებულები არ არიან, მათ 
მოკავშირეებში ბევრი განსწავლული და საქმის მცოდნე ადამიანია. გარდაამისა, მათ 
მთელ მსოფლიოს ნაციონალურ საზოგადოებებთან აქვთ კავშირი და, ამდენად, 



იმედი შეიძლება ვიქონიოთ, რომ საქმის გაკეთებას შეძლებენ. გენერალური კონსული 
მომთაჰენ ას-სალთანე მუჯაჰიდებისადმი სრულიად ლოიალურია. ქალაქში ჩემი 
ორდღიანი ვიზიტის განმავლობაში ის ძალიან მეგობრულად მექცეოდა და მისდამი 
ჩემს თავშეკავებულ დამოკიდებულებას მშვიდად ხვდებოდა.  

თბილისში ქართველები რუსეთის ხელისუფლებას მოსვენებას არ აძლევენ და 
დღე არ გავა, რომ რამდენიმე პოლიტიკური დამნაშავე არ დააკავონ, განსაკუთრებით 
ახალგაზრდები და სკოლის მოწაფეები, როგორც ქალები, ისე კაცები. 

ქალაქის სატუსაღოები სავსეა პოლიტიკური პატიმრებით. ყოველდღე 
ხელბორკილიანი პატიმრები ჯგუფ-ჯგუფად მიჰყავთ დაკითხვაზე და თუ რომელიმე 
გაქცევას შეეცდება, ან მას ვინმე გამოესარჩლება, ორივეს კლავენ. სიკვდილმისჯილი 
პატიმრები ქალაქგარეთ გაჰყავთ და მათ 1500 ტყვიას ესვრიან. მიუხედავად 
ხელისუფლების ასეთი სისასტიკისა, დამნაშავეები ტყვეობას მაინც არ ეპუებიან და 
ისეთი ციხეებიდანაც კი ახერხებენ გაპარვას, საიდანაც გაქცევა ძალიან ძნელია. როცა 
პოლიტიკური პატიმრები მოსაკლავად მიჰყავთ, ისინი ისე მხიარულად 
გამოიყურებიან, თითქოს ქორწილში მიდიანო. ეშაფოტზე მიმავალ პირმთვარე 
ქალიშვილებს ხალხი ტალახის სროლით აცილებს, მაგრამ ისინი სიკვდილს მაინც 
ბედნიერები ხვდებიან, რადგან სიცოცხლეს სამშობლოს სწირავენ.  

მიუხედავად იმისა, რომ თბილისი ძალიან საინტერესო ქალაქია, პოლიტიკური 
დამნაშავეების მძიმე მდგომარეობის გამო საშინლად დავითრგუნე. მითუმეტეს, რომ 
ხშირად საღამოობით ჩემს სახლთან სტვენის ხმა ისმოდა, რაც სატუსაღოდან 
პატიმრის გაქცევის მაუწყებელი იყო. სტვენის ხმაზე მედუქნეები იმის შიშით, რომ 
გაქცეულს მათთვის დახმარება არ ეთხოვა და არეულობაში არ მოყოლილიყვნენ, 
სასწრაფოდ დუქნებს ხურავდნენ და სანამ ქუჩაში პატიმრის ბორკილების ჟღარუნის 
ხმა ისმოდა, არ აღებდნენ.  

ციხის შენობა ბორცვის თავზე დგას და მისი ფანჯრები ქალაქს და მდინარე 
მტკვარს გადაჰყურებს. ციხეს შეიარაღებული გუშაგები იცავენ და თუ შორიდან ვინმე 
სატუსაღოს ფანჯრისკენ ხელს გაიშვერს, იმის შიშით, რომ გაქცევის ნიშანს არ 
აძლევდეს, მაშინვე თოფს მიუშვერენ. ვაი მას, ვინც დამნაშავეს გაქცევაში დაეხმარება. 

ამ ქალაქში სეფიანი შაჰების, განსაკუთრებით შაჰ აბასის აგებული უამრავი 
შენობაა. ერთ დიდ სავაჭრო სახლში ბევრი ნივთი ირანელი მმართველების ნაქონია, 
მათ შორის ლომისა და მზის გამოსახულებიანი დროშები, რომლებიც მათ ომების 
დროს ჩაიგდეს ხელში. სამარადისოდ დაწყევლილ იყვნენ ირანელი მოღალატეები! 

თბილისელები ირანელებისადმი ძალიან კეთილგანწყობილები არიან და მათ 
თანაუგრძნობენ. კაცი სანამ საკუთარი თვალით არ ნახავს კავკასიის დედაქალაქს, 
დანარჩენ დიდ ქალაქებს, დასახლებებს, ნათესებს, მდინარეებსა და ამწვანებულ 
მინდვრებს, ვერ მიხვდება, ირანის სახელმწიფო მოღვაწეებისა და ხალხის 



სისულელისა და უვიცობის გამო ჩვენი ძვირფასი სამშობლოს სხეულს რა 
მნიშვნელოვანი ნაწილი მოსწყდა და კასპიის ზღვის (Daryā-ye Khazar) გადაღმა რა 
მდიდარი ქვეყანა დავკარგეთ. ნეტავ, შევძლოთ და რაც დაგვრჩა, ის შევინარჩუნოთ.  

მე ირანის მიერ კავკასიის დაკარგვას ვდარდობდი, მაგრამ ჩემ წინ გაშლილი 
აყვავებული მიწები ღიმილით მეუბნებოდნენ: ირანის შემადგენლობაში რომ 
დავრჩენილიყავით, განა ასეთ კეთილდღეობას მივაღწევდით? უეჭველია, წლების 
განმავლობაში ისევ ისე გავერანებულები, ვირებისა და საფორანე ცხენების 
წიხლებქვეშ გათელილები და გაქელილები ვიქნებოდით. Aახლა კი რკინიგზის 
ხაზები ვენებისა და არტერიების მსგავსად ჩვენი სხეულის სხვადასხვა ნაწილებს 
ერთმანეთთან აკავშირებენ და ჩვენს ნერვებს სიცოცხლეს შთაბერავენ. თქვენ კი ისღა 
დაგრჩენიათ, რომ უბედურება გვისურვოთ.  

ერთი სიტყვით, გადავწყვიტეთ, რომ თბილისიდან ბათუმში, ბათუმიდან კი 
სტამბოლში წავსულიყავით, მაგრამ ქოლერის შემთხვევებისა და კარანტინის გამო 
ბათუმში გემები არ დადიოდნენ. ამიტომ იძულებული გავხდით ოდესაში (Odesā) 
წავსულიყავით და იქიდან სინოპის (Sīnob) გავლით სტამბოლში 
გავმგზავრებულიყავით.  

 
(თარგმნა მარინა ალექსიძემ) 












